
	వ.	
సాహసంబు చేసి సాహసాంకుం డహీనాహిభువనబహుమానమాననీయవరారోహామనోహరనవరత్నమణిగణఘటితకంకణముద్రికాలంకృతహస్తాంబురుహవిన్యస్తకరారవిందుండైన, నానీలవేణి కళాపారీణ గావున మీఁదటం బాణిగ్రహణంబు గలుగుట కిదియ కారణం బన్నకరణిఁ నిఖలక్షోణీభరణశోభాకరం బగుకరంబు కరంబనురాగంబున నిజకరంబునం గీలించి పుష్పపురంబునకుం జని, వజ్రవైడూర్యమరకతపద్మరాగాది వివిధరత్నధగధ్ధగాయమానమాననీయం బగుకనకమయసంకేతనికేతంబున నునిచి, షడ్రసోపేతం బగుచతుర్విధాన్నపానాదులం బరితుష్టు జేసి, కర్పూరపరిమిళితంబగు తాంబూలంబు పెట్టి వినూత్నరత్నపర్యంకస్థునిం జేసి, చతురపరిచారికాజనంబును వాకిటనుండ నియోగించి మణికవాటఘటనపాటవంబు నెఱపి, తాను వేరొక్కశయ్యం బసిండితగడుదెగడుమెఱుంగుగల పఱపుపయి శయనించి, పట్టుపుట్టంబు ముసుంగువెట్టుకొని పలుకకున్నసమయంబున, నప్పుడమిఱేఁడు వెఱుఁగుపడి తనలో నిట్లనియెఁ.

	సీ.	
కురులు కప్పు దనర్చి యిరులు గ్రమ్మక యున్నె

        నగవు వెన్నెలమించు నిగెడెఁగాక

చన్నుజక్కవదోయి మిన్నువ్రాఁకక యున్నె

        పయ్యెదవల యడ్డపడియెఁగాక

కనుగండుమీలు వే కడచిపోవక యున్నె

        చెవు లనుకొలఁకులఁ జిక్కెఁగాక

యాననాంబుజముపై నళులు పైకొనకున్నె

        మేను సంపెఁగతావిఁ బూనెఁగాక



	 







	తే.	
యొప్పు కనుఁబాటుదాకక యున్నె రత్న

భూషణద్యుతులొక్కటఁ బొదివెఁగాక

తలప నచ్చెరువైనయీతరళనయన

యవయవశ్రీలలీల లేమని నుతింతు.

		 ఈ పేజీలో చివరి మార్పు 26 సెప్టెంబరు 2020న 21:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

